
				ఈ పుట అచ్చుదిద్దబడ్డది

నగకులోత్తమ! నీకు నారాక చూచి - తగు ప్రియం బొనరింపఁ దగ దూరకుండ”

నని తన్నుఁ బ్రార్థించి యడుగుచునున్న - తనకు నౌషధము లాధరణీధరంబు

చూపకుండుటయును జూచి యెంతేని - కోపించి వానరకులవజ్రపాణి

"యే నెంతవేఁడిన నేల నీమనసు - నానదు నాయెడ నగకులాధముఁడ

తలకొని ఱాలకు దయగల్గు నన్నఁ - గలుగునే గుణశూన్యకఠినమూర్తులకు”

నని యుగ్రకోపాగ్ను లంగరోమములఁ - గనదగ్నికీలలై క్రమ్మఁ బైఁ గ్రమ్మి

రాముతో నెదిరిన రావణాచలము - నీమెయిం బెరుఁగుదు నిల ననుమాడ్కి

దశయోజనముల విస్తారంబు పంచ - దశయోజనోన్నతత్వంబును గలుగు

నాభీలతరశైల మవలీలఁ బెఱికె - భూభాగ మగల నభోభాగ మద్రువ

నపు డాగిరి సురేంద్రుననుమతిఁ గాచు - తపనతేజులు త్రయోదశకోటిసంఖ్య6760

గలచిత్రసేనాదిగంధర్వపతులు - బలశౌర్యములు మీఱఁ బావనిఁ జూచి

"యిది దివ్యగణవాస మిది మేరుతుల్య - మిది జగజ్జీవనం బిది నీకు వలదు;

నీ కిది దక్కదు నెరి డించి పొమ్ము - పోకున్నఁ బ్రాణము ల్పోకుండ" వనుడుఁ

గదనోగ్రసమవర్తి కపివీరుఁ డార్చి - వదలనికడిమిమై వారి నీక్షించి

బంధురం దిగు వాలపాశంబుతోడ - బంధించి బంధించి బలువిడిఁ ద్రిప్పి

యలుకమైఁ గొందఱ నబ్ధిలో వైచె - నలుకమైఁ గొందఱ నడరి కారించె;

నలుకమైఁ గొందఱ నదరంట వేసె - నలుకమైఁ గొందఱ నవనిపైఁ గూల్చె;

నామహావీరు నుద్ధతిశక్తిఁ జూచి - సోమింపరా దని స్రుక్కి కేల్ మొగిచి

“యోకపికుంజర! యోవానరేంద్ర! - యీకొండ గొనియేగు మెలమితో నీవు”

అని వాయునందను నర్థి దీవించి - వినుతించి గంధర్వవీరులు దొలఁగ
6770

నధికసత్వంబున ననిలనందనుఁడు - కుధరంబు బి ట్టెత్తుకొని మింటి కెగసి

కడువేగమున భయంకరవృత్తి దోఁప - నడరి జితారాతియై సొంపు మిగిలి

భూచరఖేచరాద్భుతవేగుఁ డగుచు - నాచందమునఁ బోవ నామధ్యరాత్రి

భ్రామితమిత్రుఁడౌ భరతుస్వప్నమున - రామసౌమిత్రులు రణమధ్యమునను

దలనూనియలతోడ దనువులు డస్సి - బలహీనులై క్రుస్సి పంకమధ్యమున

బడి పలవించుచు పలురోదనంబు - లుడుగక కావించుచున్న బిట్టులికి

భరతుండు మేల్కని పాపంపుఁగలకుఁ - బరితపించుచు వెలుపలికి నేతెంచి

కలలోన రామలక్ష్మణు లున్నతెఱఁగు - తలపోసి తలపోసి తలఁకుచు నుండఁ

దొడఁగి దానికిఁ దోడు దుర్నిమిత్తములు - కడఁగి పెక్కులు దోఁపగా భీతిఁ బొంది

"యిది యేమి పాపమో? యిది యేమి తెఱఁగొ? - యిది యింక నిటమీఁద నేమి గాఁగలదొ?
6780

రామసౌమిత్రు లరణ్యమధ్యమున నేమైరొ? జానకి యేమైనయదియొ?

యెన్నంగఁ బదునాలుగేండ్లును నిండు - చున్నవి; వినఁగరా దొకవార్తయైన,

